Məişət münasibətlərinin təkmilləşdirilməsi müasir şəraitdə ən ciddi sosial-mədəni problemlərdən biridir. Bu problemin həlli bir neçə istiqamətdə fəal iş aparılmasını, dövrün çağırışlarına uyğun tərzdə əsaslı addımlar atılmasını, məişətin müasirləşdirilməsini tələb edir. Həmin istiqamətlər sırasında məişətin estetik əsaslarının inkişaf etdirilməsi özünəməxsus yer tutur. İnsanların estetik şüuru, estetik zövqü nə qədər yüksək inkişaf edərsə, sağlam istiqamətdə kamilləşərsə, bu, onların ətraf aləmə, dünyaya münasibətində yaradıcı əsasların möhkəmlənməsinə kömər edər. İnsanların həssas bədii duyumu, sağlam estetik qavrama qabiliyyəti, onların reallığa istinad edən, onu yaxşılaşdırmaq, gözəlləşdirmək məqsədi izləyən tələbkarlığını xeyli dərəcədə yüksəldir. İndiki şəraitdə fəaliyyətin müxtəlif sahələrində estetiklik probleminə marağın güclənməsi təsadüfi deyil, tamamilə qanunauyğun haldır. Çünki bu problemin necə həll olunması estetik nəzəriyyənin praktika ilə əlaqəsinin ən müxtəlif məqamlarında, onun həyati əhəmiyyətinin və təsirliliyinin səviyyəsində dərin iz buraxır. 
İnsan həyatında estetik başlanğıc. Bu, bir həqiəqətdir ki, “sağlam və inkişaf etmiş zövqə malik adam” gözəlliyin ən müxtəlif təzahür formalarını (təbiət gözəlliyi, ictimai həyat hadisələri və proseslərinin gözəlliyi, sənər əsərlərinin gözəlliyi, davranış gözəlliyi və s. ) sadəcə seyr etmək və onlardan həzz almaqla kifayətlənmir, özünü hər yerdə gözəlliklə əhatə etməyə, dünyamızdakı gözəlliklərin sayını artırmağa, həyatı gözəllik qanunları əsasında yenidən qurmağa çalışır. Bu azdır. Belə zövqün sahibi yalançı və saxta gözəlliyin həqiqi gözəllik adına işə verilməsinə dözmür, hansı şəkildə meydana çıxmasından asılı olmayaraq, zövqsüzlüyə və bayağılığa qarşı mübarizə aparır [2, s. 6]. 
Həyatımızın mühüm sahəsi olan məişətdə estetik əsaslar daha çox cəmiyyətin estetik şüuru ilə əlaqədardır. Estetik şüur ictimai şüurun qədim formalarından biri olub, bizi əhatə edən dünyanıkonkret-hissi, bədii obrazlar vasitəsilə əks etdirir. İncəsənətlə müqayisədə daha geniş mənanı ehtiva edən estetik şüur fəal təsir imkanlarına malikdir. İnsanların estetik həzz əldə etməsində, sağlam zövq sahibi olmasında bədii və mənəvi məhsullarla yanaşı maddi məhsulların da rolu olduqca əhəmiyyətlidir. 
Lakin estetik əsasların daha aydın ifadəsi, təzahürü, mədəniyyət nailiyyətlərinin məişətə nüfuzu prosesində müşahidə olunur. İnsan hər hansı bir bədii əsəri oxuduqda, müəyyən tamaşaya baxdıqda, musiqini dinlədikdə, incəsənətin digər formaları ilə tanış olduqda onlardan mənəvi-estetik cəhətdən zövq alır. 
Dünyanı mənimsəyərək insanlar fəaliyyətlərini əşyaların, hadisələrin xüsusiyyətlərinə uyğunlaşdırırlar və bu fəaliyyət sayəsində azadlığa nail olurlar. Estetika, ilk addımlarından gözəlliyi harmoniya olaraq təyin etdi. Sonradan, gözəlliyi müəyyənləşdirməkdə əsas diqqət “harmoniya” anlayışının məzmununu açmağa yönəldildi. Qədim mütəfəkkirlər gözəlliyi dünyanın xüsusiyyəti kimi başa düşürdülər və kosmosun özü onlar üçün ideal nizam, gözəlliyin təcəssümü idi. 
Estetikliyi etiklik ilə eyniləşdirən və riyazi baxımdan gözəl hesab edən Pifaqor ənənəsini davam etdirən Aristotel gözəlliyin ən vacib formalarını məkanda nizam, nisbət və müəyyənlik, uyğunluq kimi görür [5]. 
Bütövlükdə müasir dövrdə mədəni-məişət sahəsində xeyli dəyişikliklər baş verdi. Postsovet məkanında mədəni və istirahət sahələrinin infrastrukturunda baş verən dəyişikliklər (klubların bağlanması, əhaliyə xidmətdə kommersiya yönümlü sahələrin formalaşması və s. ), təəssüf ki, insanların sosial əhəmiyyətli mədəni tələbatlarını və maraqlarını təmin etmək baxımından vəziyyət daha da pisləşdirdi. Bir müddət əvvəl funksional olaraq əhalinin müxtəlif qruplarının – uşaqlardan və gənclərdən tutmuş pensiyaçılara qədər estetik tərbiyəsinə yönəlmiş bu mühüm sahədə bu gün çox varlı, ödəmə qabiliyyətli, əyləncəyə yönəlmiş insanları nəzərəçarpacaq dərəcədə yönüm var. Demək olar ki, işləyən əhalinin əksəriyyətinə film və televiziya istehsalı şəklində olan primitiv, məhdud mədəniyyəti də bol olaraq birbaşa evlərinə çatdırılır [6]. 
Mütənasiblik fikrində israr edən Aristotel, “gözəllik nə böyük, nə də kiçik olmamalıdır” fikrini müdafiə edirdi. Bu fikir yunan memarlığında humanist bir rol oynadı: əzəmətinə baxmayaraq, yunan məbədləri insanı ölçüləri ilə tamamilə sıxışdıran Misirlilərdən fərqli olaraq insana mütənasib idi. 
Platon gözəlliyin fövqəltəbii, üstün bir şey olduğunu hesab edirdi. Bu o demək idi ki, gözəlliyi başa düşməkdə o, artıq ümumbəşəri ideyaya qalxmışdı. Gözəlliyin özünəməxsus təzahürləri ilə deyil, ümumiyyətlə xüsusiyyətləri ilə maraqlanırdı. 
İnsanın reallığa estetik münasibətinin ilk obyektləri əmək alətləri idi. İnsanlar məqsədinə uyğun olaraq yaxşı hazırlanmış predmet və yaxud əşyadan ləzzət alırdılar. Əmək estetik zövq mənbəyinə çevrildi, insanlarda sevinc və yaradıcılıq qabiliyyətinə şərait yaratdı. İnsan fəaliyyət sahəsinin genişlənməsi ilə estetik dəyərlərin dairəsi də genişlənir. İnsan təbiəti, özünü və cəmiyyəti estetik olaraq qavramağa və qiymətləndirməyə başlayır. Sərvət rəmzi kimi çıxış edən hər hansı bir qəbilə üçün faydalı və arzu olunan şey gözəl olaraq qiymətləndirildi. 
İranda məişətin estetik əsasları son yüz ildə ciddi dəyişikliyə məruz qalmışdır. Belə ki, fərqli tarixi mərhələlərdə müəyyən ideologiyanın təmsilçisi olan siyasi strukturlar insanların zövqünü və estetik şüurunu istiqamətləndirmək məqsədi ilə öz siyasətlərinə uyğun tərzdə ciddi və eyni zamanda qeyri-sərt metodlara əsaslanan tədbirdə həyata keçirmişlər. Bu fərqi bir Pəhləvi hakimiyyəti dövrü ilə İslam inqilabından sonrakı dövrün incəsənətində, bədii yaradıcılıq istiqaməti və xüsusiyyətlərində aydın şəkildə müşahidə edə bilərik. Pəhləvi dövründə bədii yaradıcılıq və incəsənət sahəsi daha sıx dünyəvi məsələlərə, şən əhval-ruhiyyə yaratmağa, qeyri-dini mövzulara, bir sıra ənənvi dəyərlərdən və dini məqamlardan uzaqlaşmağa istiqamətləndiyi halda, islam inqilabından sonra deyilələrin əsasən əksi baş vermişdir. Artıq insanlar milli radio-televiziya və ictimai məkanlarda (konsert zalları, əyləncə mərkəzləri, kino və teatr salonları) rəqsləri və şən mahnıları görə bilmədilər; rəqs əslində qeyd edilən məkanlara yad bir fəaliyyətə çevrildi. Mahnı və musiqi sahəsindən qadınların ümumilikdə uzaqlaşdırılması baş verdi, inqilabdan əvvəlki incəsənət, xüsusilə musiqi “əxlaqsızlığa” rəvac verən incəsənət hesab olundu və dini baxımdan haram elan edildi. Bu isə dini ideologiyaya uyğun yeni musiqinin, incəsənətin formalaşmasını zərurətə çevirdi. 
 Qadınların incəsənət, xüsusilə rəqs və musiqi sahəsindən uzaq düşməsində mühüm rol oynayan amillərdən biri də hicab amili idi. Dini hakimiyyət dini mənbələrə istinadən məcburi hicab məsələsini qanuna çevirdi. Ümumilikdə hicab qadınların sosial fəaliyyəti və estetik davranışına ciddi təsir göstərmişdir. Yəni yeni bir geyim tərzi, yeni zövq və estetik seçimlərin formalaşmasına şərait yaratmışdı. Eyni zamanda hicab və məhrəm-naməhrəm anlayışı həm də məişət və sosial münasibətlər sferasına və qadın-kişi münasibətlərinə ciddi təsir göstərmişdir. Hicab məsələsinə sosioloji nöqteyi-nəzərdən yanaşdıqda onun müsbət və mənfi tərəflərini göstərmək olar. Lakin İslam inqilabından sonra sosial-məişət münasibətlərinin nizamlanmasında sosiologiyaya və başqa elmlərə deyil, sadəcə dini norma və dəyərlərə istinad edilirdi. Din isə hicabı qadına üçün vacib sayır. İslam inqilabının ali dini lideri də hicab və hicaba riayəti bütün İran vətəndaşları və İrana daxil olan əcnəbilər üçün zəruri hesab etmişdir və həmin məsələ qanuniləşdirilmişdir. 
Ölkədə İslam inqilabından sonra halal incəsənət və haram incəsənət anlayışları ortaya çıxaraq cəmiyyətdə yeni bir qütbləşməyə və perspektiv konfliktlərə yol açmış, ciddi mübahisələr üçün əsas yaratmış oldu. Çünki dini hakimiyyət incəsənəti diniləşdirməyə, mərsiyə və matəm ab-havasını gücləndirməyə çalışsa da, hələ insanlar gizlicə də olsa, Pəhləvi dövrünün mahnılarına və rəqs əsərlərinə müraciət edib onlardan zövq ala bilirdilər. Pəhləvi dövründə çəkilən kinolar gizlicə bir çox evlərdə video aparatı vasitəsi ilə izlənilirdi. Bəzən məişət münasibətlərində insanlar arasında həmin incəsənət tərəfdarları və əleyhdarları arasında mübahisələr yaranırdı. Digər tərəfdən, dini hakimiyyətin səylərinə baxmayaraq, İran-İraq müharibəsindən sonra dini əsasları olamyan musiqi, şeir, mahnı və filmlərə tələbat artırdı. Bu isə yeni nəslin yeni tip incəsənətdən zövq almasından xəbər verirdi. 
Yeni dini hakimiyyət, xüsusilə müharibədən sonra, insanların estetik şüuru və tələbatlarındakı dəyişikliyi görürdü; buna görə də şən mahnı və musiqi əsərlərinə müəyyən qədər meydan açıldı, bədii yaradıcılıq sahəsindəki nəzarətlər qismən “yumuşaldıldı”. Lakin son illər məsələ dövlət nəzarətindən əhəmiyyətli dərəcədə çıxmağa başladı. Belə ki, peyk antenalar və internet vasitəsi ilə qlobal kommunikasiya məkanına çıxış imkanı əldə edən yeni nəsil artıq hakimiyyətin bərqərar etdiyi çərçivədə öz estetik tələbatlarınıməhdudlaşdırmayıb, bir çox hallarda hakimiyyətin istəklərindən kənara çıxa bildi. Nəticə etibarilə məişət münasibətlərinin estetik əsaslarında tədricən başlamış dəyişikliklər, son illərdə xeyli sürətlənmişdir. 
Yeni nəsilin münasibətlərində dini və ənənəvi dəyərlər və estetik normalarla yanaşı həm də modern Qərb dəyərləri müəyyən yer alır. Hətta bəzən belə bir fikir səslənir ki, Qərb dəyərlərinin çəkisi dini və ənənəvi dəyərlərlə müqayisədə artmaqdadır. Zahiri görünüş, geyim tərzi, istehlak dəyərləri, ev dizaynı və ailədaxili münasibətlərin estetik cəhəti milli-mənəvi dəyər dairələrindən kənara çıxmaqla yanaşı dünyəviliyə meyli ilə xarakterizə edilir. 
Hazırda məişət münasibətlərində “lüksizm”ə meyil və lüks həyat tərzinə aludəçilik, demək olar ki, məişətin estetik cəhətinin əsasını təşkil edir. Bu, bir tərəfdən qənaətcillik, əməksevərlik prinsiplərinə münasibətində ziddiyyətli məqamları artırır, digər tərəfdən isə istehlakçı-passiv cəmiyyət üzvü tipinin formalaşmasına şərait yaradır. Artıq “müasir texnotron sivilizasiya şəraitində ev əməyi məişətdə texniki vasitələrdən istifadə olunması hesabına xeyli yüngülləşmişdir. Bir çox xidmətlərə tələbatlar ictimai infrastrukturlar tərəfindən ödənilir” [1, s. 215]. 
Məişətdə estetik əsasların inkişafı əhəmiyyətli dərəcədə insanların estetik zövqünün yüksəldilməsi ilə bağlıdır. Sağlam estetik zövq insanın təbiət və cəmiyyətin predmet və hadisələrinin estetik xüsusiyyətlərini anlamaq və qiymətləndirmək qabiliyyətidir. Estetik zövqün inkişafı insanların, cəmiyyətin ümumi mədəni səviyyəli ilə sıx şəkildə əlaqədar olan prosesdir. Mədəni görüş dairəsinin genişliyi gerçəklik hadisələrinə birtərəfli deyil, tam, hərtərəfli, estetik qiymət vermək qabiliyyətini şərtləndirir. Bu isə öz növbəsində zövqi mühakimənin yetkinliyi, ətrafdakı predmet və hadisələrin obyektiv estetik dəyərinə uyğun olması baxımından çox əhəmiyyətlidir. Deməli, “yaxşı estetik zövq əsil gözəllikdən həzz almaq qabiliyyətidir, gözəlliyi əməkdə, insanın məişətində, davranışında, incəsənətdə qavramaq və yaratmaq tələbatıdır” [3, c. 122]. 
Nəticə. Ev nizamı insanın xeyiri üçün olmalı, ona sevinc gətirməlidir. Nizama, səliqəyə meyli ifadə etmək üçün lazımi sərhədləri tapmaq, evdə rahatlığa doğru addımlar atmaq deməkdir. İnsan özü dəyişdikcə, şəxsiyyət kimi formalaşdıqca onun evi də dəyişir. Məişətini estetik cəhətdən təşkil edən insanlar, yaşadıqları cəmiyyətə, mənsub olduqları sosial qruplara səciyyəvi olan gözəllik barədə təsəvvürləri rəhbər tuturlar. İnsanlar arasındakı sosial fərqlər nə qədər dərin olarsa, həyat şəraitindəki ziddiyyətlər bir o qədər dərin olur. 

Развитие эстетической основы быта
Резюме
Целенаправленное использование эстетических критериев во всех сферах жизни человека и общества в целом является важным фактором в реализации их стремления жить более здоровой, более эффективно оснащенной, материально и духовно гармоничной жизнью. Важнейшей задачей всех структур общества является создание благоприятных условий для реализации потенциала эстетического фактора в обществе. Это искусство, помогающее людям эстетически освоить окружающий мир и во время систематизированных контактирований помочь развитию способностей чувствовать и понимать жизнь в целом. 
Ключевые слова: быт и художественное мышление, эстетические потребности, эстетическое наслаждение, эстетика пространства, социализация личности

Development of the aesthetic basis of living
Summary
The purposeful use of aesthetic criteria in all spheres of human life and society as a whole is an important factor in realizing their desire to live a healthier, more efficiently equipped, materially and spiritually harmonious life. The most important task of all structures of society is to create favorable conditions for realizing the potential of the aesthetic factor in society. This is an art that helps people to aesthetically master the world around them, to help everyone who systematically encounters it, to feel and understand life in general. 
Key words: everyday life and artistic thinking, aesthetic needs, aesthetic
